
ABSTRAK 

 
Filem Imam (2023) yang merupakan adaptasi daripada novel bertajuk Imam karya Sasterawan Negara, 

Abdullah Hussain. Filem ini telah diarahkan oleh pengarah berkaliber Malaysia iaitu Mior Hashim 

Manap. Filem Imam mengupas tentang konflik sesama orang agama Islam, orang politik dan mengkritik 

realiti sikap masyarakat Melayu yang masih berlaku sehingga hari ini. Sehubungan dengan itu, objektif 

artikel ini bertujuan untuk menjawab persoalan mengenai apakah nilai sosial yang diangkat dalam filem 

Imam dengan mengaplikasikan aspek Sosiologi Sastera. Pendekatan Sosiologi Sastera telah diperkenalkan 

oleh Karl Max dan Federick Engels. Nilai sosial dapat difahami sebagai gambaran masyarakat serta 

perbuatan yang menjadi kayu ukur dalam menentukan perbuatan baik atau buruk dalam sesebuah 

masyarakat. Metodologi yang digunakan untuk mengumpul data adalah kaedah kualitatif. Kaedah 

perpustakaan dilakukan dengan meneliti bahan-bahan seperti artikel, jurnal, tesis-tesis lepas dan internet 

untuk memperolehi data. Filem ini sarat dengan mesej tersurat dan tersirat yang menggambarkan realiti 

sebenar kehidupan masyarakat Melayu. Antara nilai sosial yang dikupas dalam kajian ini adalah nilai 

kasih sayang, nilai prihatin, nilai kepimpinan, nilai bersyukur, nilai taat, dan nilai keberanian. Penerapan 

nilai-nilai sosial dalam kehidupan merupakan cerminan terhadap identiti masyarakat Melayu. 

 

Kata Kunci: Teori Sosiologi Sastera; Filem Melayu; Kritikan Filem; Imam; Mior Hashim Manap. 

ABSTRACT 

 

The film Imam (2023) is an adaptation of the novel titled Imam by Sasterawan Negara, Abdullah Hussain. 

This film was directed by the Malaysian director Mior Hashim Manap. The film Imam examines the conflict 

between Muslims, politicians and criticizes the reality of the Malay community's attitudes that still occurs 

today. In this regard, the objective of this article aims to answer the question of what social values are 

raised in the film Imam by applying aspects of Literary Sociology. The Literary Sociology approach was 

introduced by Karl Max and Frederick Engels. The application of social values in life is a reflection of the 

identity of the Malay community. Social values can be understood as a description of society and actions 

that are the yardstick in determining good or bad actions in a society. The methodology used is a qualitative 

method and materials such as articles, journals, past theses and the internet are referred to obtain data. 

This film is full of explicit and implicit messages that depict the true reality of the life of the Malay 

community. Among the social values examined in this study are the value of love, the value of caring, the 

value of leadership, the value of gratitude, the value of obedience, and the value of courage. 

 

Keywords: Literary Sociology Theory; Malay Film; Film Criticism; Imam; Mior Hashim Manap 

 

 

1. Pengenalan 

 

Penulisan ini adalah mengenai aspek sosiologi yang terdapat dalam filem Imam (2023). Teori 

Sosiologi Sastera muncul dan mula terkenal sejak tahun 1960 yang dipelopori oleh Karl Max dan 

Federick Engels. Sosiologi dan sastera mempunyai hubungan yang erat. Sastera merupakan 

medium untuk mendokumentasikan persoalan dan isu sosial yang menjadi cerminan secara 

langsung dari pelbagai sudut struktur sosial, hubungan keluarga, pertentangan kelas, organisasi 

serta corak kehidupan masyarakat. Dalam hal ini, Auguste Comte (1798), meletakkan sosiologi 

sebagai ilmu yang tertinggi dan patut dipelajari. Secara ringkasnya, pendekatan ini memberi 

penekanan kepada aspek-aspek sosial tentang bagaimana seseorang individu mampu menjadi 

anggota masyarakat yang berguna dan bertanggungjawab kepada masyarakat. 

Seterusnya Menurut pandangan Ungku Maimunah (2006), pula menyatakan bahawa 

sosiologi sastera didefinisikan sebagai wujudnya kaitan antara sastera dan masyarakat dalam 

karya yang dihasilkan. Kesusasteraan semestinya mendampingi masyarakat dan segala gambaran 

dalam karya mestilah menurut apa yang terjadi dalam masyarakat tersebut. Isinya haruslah 

mengenai soal masalah dan permasalahan masyarakat. Hal ini merupakan gerakan realisme 

dalam kesasteraan sebagai reaksi terhadap perkembangan ilmu sosiologi yang dianggap saintifik 

dan cuba memberontak terhadap golongan romantik dan idealisme dalam abad ke-18 (Mana 

Sikana, 2007). 

Menurut Browne (1997), filem merupakan suatu perkara yang tertanam di dalam budaya 

serta hubungan kompleks dan unik terbentuk di antara filem, budaya, ideologi, dan penonton. 

Dalam hal ini, filem atau wayang gambar merupakan bentuk seni tampak yang menyampaikan 

sesebuah cerita untuk membangkitkan suasana dan perasaan. Penghasilan sesebuah filem adalah 

menggunakan turutan gambar yang bergerak serta diselitkan dengan iringan bunyi. Penceritaan 

yang terdapat dalam pembikinan filem berperanan sebagai cerminan budaya bagi sesebuah 

masyarakat. 

Penghasilan sebuah filem bermula pada tahun 1891 menerusi Thomas Alva Edison 

melalui penciptaan Kinotoscope iaitu sejenis kamera dan mula dipamerkan kepada umum pada 

tahun 1893. Peralatan rekaan Edison dilengkapkan oleh Lumiere bersaudara, apabila kinotoscope 

dan projektor dijadikan satu. Penyatuan ini mampu merakam pergerakan sesebuah objek yang 

dikenali sebagai kamera, Faridah Ibrahim (1996). Filem merupakan media komunikasi massa 

yang kedua muncul di dunia setelah kemunculan surat khabar. Di Tanah Melayu, industri 

perfileman Melayu berkembang pesat sekitar tahun 1930-an hingga 1960-an. Sejarah awal filem 

Melayu bermula sekitar tahun 1930-an di Singapura. 

Filem Imam berlatarkan tahun 1983 yang diadaptasi dari novel bertajuk Imam karya 

Sasterawan Negara Abdullah Hussain. Antara intipati menarik yang dibawa daripada novel 

tersebut ke layar adalah latar masyarakat yang menggambarkan orang Melayu ketika itu kerap 

bertelagah antara sesama sendiri, peranan masjid yang hanya digunakan untuk solat semata-

matadan hasad dengki yang berlaku dalam kalangan anggota masyarakat. Filem ini menceritakan 

tentang perjuangan seorang imam iaitu Haji Mihad dilakonkan oleh Mohamad Nasir Mohamed 

yang ingin melakukan perubahan di kampungnya sendiri. Imam Haji Mihad telah pulang ke 

Kampung Anggerik Desa setelah lama menghilangkan diri. Imam Mihad dilantik oleh penduduk 

kampung untuk menjadi Imam baharu menggantikan Imam lama, Haji Abdul Rahman. Dengan 

lantikan tersebut, beliau berusaha untuk membawa perubahan bermula daripada masjid di 

kampung itu. Namun, usahanya mendapat tentangan hebat daripada sesetengah penduduk yang 

masih jumud pemikiran. 

Antara usaha menghidupkan masjid yang mula dilakukan ialah membersihkan kawasan 

masjid, menanam pokok bunga di sekitar masjid dan bahagian bawahnya serta dibina gelanggang 

sepak takraw dan badminton. Namun begitu, segala usaha kebaikan ini mendapat bantahan 

daripada sebahagian penduduk kampung yang seagama dan sebangsa, malah daripada saudara- 

maranya sendiri. Lebih memburukkan keadaan apabila Haji Mihad juga dituduh membawa ajaran 

baru yang dianggap asing bagi kampung itu sehingga mendapat perhatian pihak Majlis Agama. 

Penentangan bertambah hebat apabila beliau memberi khutbah tanpa menggunakan teks yang 

disediakan oleh Majlis Agama. Akibatnya, beliau telah dipanggil dan disoal siasat oleh Pejabat 

Majlis Agama. Kedatangan Haji Mihad ditentang oleh Haji Syamsuri serta pengikutnya. Konflik 

yang terjadi antara Haji Mihad dan Haji Syamsuri menjurus kepada peristiwa pembunuhan Haji 

Mihad (Nurul Naqiyah, 2024). 

Penggambaran filem Imam telah dilakukan sekitar bulan Januari pada tahun 2022 (Ridzuan 

Abdul Rahman, 2024). Bagi menghasilkan filem ini, lokasi penggambaran yang dipilih adalah 

bertempat di negeri Perak dan Pahang. Daerah yang dipilih bagi penggambaran filem ini ialah 

Lenggong dan Malim Nawar di Perak serta Kuala Tahan dan Jerantut, Pahang berlatarkan tahun 

1983. Skrip bagi filem ini telah dirombak sebanyak empat kali iaitu pada tahun 2013, 2016 dan 

2021. Filem ini dibintangi oleh barisan pelakon yang hebat seperti Mohamad Nasir Mohamed, 

Faizal Hussein, Jalaluddin Hassan, Natasha Charmaine, Vanidah Imran dan lain-lain. Filem ini 

mula ditayangkan di pawagam pada 2 Mac 2023. Filem ini sarat dengan nilai sosial yang boleh 

dijadikan teladan. Oleh yang demikian, artikel ini bertujuan untuk menghuraikan tentang nilai 

sosial yang diangkat dalam filem Imam (2023). 

 

2. Tinjauan literatur 

 

Penelitian tentang kajian filem Imam (2023) sememangnya masih terhad. Namun begitu, kajian 

lepas yang mengaplikasikan Teori Sosiologi banyak didapati. Dengan ini, terdapat sejumlah 

sorotan kajian yang relevan dan seiring dengan tujuan utama kajan yang mengupas aspek Sosiologi 

dalam filem Imam arahan Mior Hashim Manap. Justeru, bahagian ini dibahagikan kepada dua 

bahagian iaitu yang pertama membincangkan penulisan tentang filem Imam (2023) dalam konteks 

yang berbeza. Seterusnya, bahagian kedua pula membincangkan tentang penulisan-penulisan yang 

mengaplikasikan Teori Sosiologi dalam filem, drama atau novel. 

 

2.1 Penulisan Mengenai Filem Imam (2023) 

 

Kajian oleh Wawarah Saidpudin dan Md Rozalafri Johar (2023) berjudul Wajah filem Islamik 

representasi busana dan solekan: analisis kandungan filem Imam. Objektif utama kajian ini adalah 

menganalisis elemen busana dan solekan dalam filem Islamik terhadap representasi dakwah 

berdasarkan latar peristiwa filem. Kajian ini menggunakan kaedah analisis kandungan terhadap 

busana dan solekan watak-watak utama yang terdiri daripada bangsa Melayu yang beragama Islam 

dan saudara baharu (mualaf) yang berketurunan Dayak dalam filem Imam (2023). Persamaan 

antara kajian oleh Wawarah Saidpudin dan Md Rozalafri Johar dengan kajian ini adalah 

bersumberkan bahan kajian yang sama iaitu filem Imam oleh Mior Hashim Manap. Perbezaan bagi 

kedua-dua kajian ini iaitu melibatkan subjek kajian. Kajian oleh Wawarah Saidpudin dan Md 

Rozalafri Johar memfokuskan tentang elemen busana dan solekan dalam filem sahaja, manakala 

kajian ini pula memberi penekanan kepada aspek sosiologi yang terdapat dalam bahan kajian yang 

dipilih. 
 

2.2 Penulisan Yang Menggunakan Teori Sosiologi Dalam Filem, Drama Dan Novel 

 

Journal of Business and Social Development berjudul Kritikan Sosial dalam Filem Melayu Zombi 

Kampung Pisang oleh Al-fatihah Md Adnan (2014). Makalah ini memfokuskan kritikan sosial 

yang terdapat dalam filem Melayu Zombi Kampung Pisang. Antara isu sosial yang diteliti dalam 

drama tersebut seperti perubahan politik, budaya, sosial dan ekonomi. Pelbagai kritikan sosial yang 

terdapat dalam filem Zombie Kampung Pisang ini. Bentuk kajian yang dilakukan adalah 

menggunakan kaedah kualitatif iaitu dengan cara pengumpulan data dan menganalisis data 

tersebut. Hasil kajian mendapati bahawa terdapat beberapa kritikan sosial dalam filem ini seperti 

kelunturan semangat patriotik, gejala rempit dalam kalangan masyarakat dan golongan asing yang 

menyerang serta menjajah kehidupan masyarakat Melayu. Perbezaan kajian oleh Al-fatihah Md 

Adnan dengan kajian ini adalah dari segi aspek kajian iaitu beliau lebih menekankan kepada 

keselamatan dan politik manakala kajian ini memberi tumpuan kepada aspek kemasyarakatan. 

Jurnal Melayu seterusnya berjudul Aspek Sosiologi Filem Pendekar Bujang Lapok oleh 

Intan Zainatul Maria Zainudin dan Nur Afifah Vanitha Abdullah (2021). Dapatan kajian yang 

diperoleh dalam kajian ilmiah ini ialah filem Pendekar Bujang Lapok cenderung mengetengahkan 

aspek sosial masyarakat Melayu yang pelbagai antaranya, agama, pendidikan, kekeluargaan, nilai 

dan moral. Selain itu, aspek ekonomi dan politik masyarakat Melayu dipaparkan melalui pelbagai 

bentuk pekerjaan kampung, kedudukan ekonomi, dan hierarki sosial watak-watak yang 

mengerakkan konflik dalam plot filem ini. Aspek politik pula memaparkan tentang sikap negatif 

penjajah Jepun dan British melalui watak dan perwatakan secara tersirat. Oleh itu, persamaan 

antara kajian Intan Zainatul Maria Zainudin dengan kajian ini ialah kedua-kedua kajian 

mengaplikasikan Teori Sosiologi. Perbezaan bagi kedua-dua kajian ini pula ialah kajian dari segi 

aspek genre iaitu filem Pendekar Bujang Lapok merupakan filem bergenre komedi manakala filem 

Imam merupakan filem keagamaan. 

Selanjutnya, kajian oleh Suraidah Ambok Mangkek dan Nur Afifah Vanitha Abdullah 

berjudul Sosiologi Dalam Filem Werewolf dari Bangladesh (2018) arahan Mamat Khalid. 

Dapatan bagi kajian ini adalah berkaitan kepengarahan pengarah yang diterapkan dalam karya, 

kritikan sosial dari aspek sosial, ekonomi dan politik. Kritikan-kritikan sosial disampaikan oleh 

pengarah dalam filem ini dengan mengetengahkan watak warga Bangladesh sebagai watak utama. 

Kajian ilmiah ini berbentuk fundamental iaitu dengan cara pengumpulan data dan menganalisis 

kandungan data tersebut. Oleh itu, persamaan kedua-dua kajian ini adalah tentang kritikan sosial. 

Perbezaan antara kedua-dua kajian ini iaitu dari segi watak melibatkan warga Bangladesh di 

Malaysia manakala kajian ini melibatkan masyarakat Melayu Islam. 

Jurnal Melayu selanjutnya berjudul Melanau Aku Tidak Pernah Menolak Takdirnya: Suatu 

Analisis dari Perspektif Teori Sosiologi oleh Sara Beden (2021). Kajian tersebut memfokuskan 

terhadap aspek penulis dan teks, isu-isu sosial dan kesannya kepada khalayak Kajian ini 

menggunakan kaedah kualitatif sepenuhnya dengan menganalisis kandungan teks. Dapatan 

analisis menunjukkan bahawa pengarang seorang yang prolifik dalam berkarya dan memaparkan 

pemikiran perjuangan pelbagai kaum di Sarawak sebagai saluran aspirasi masyarakatnya untuk 

maju dan membangun. Novel kajian tersebut menceritakan perjuangan masyarakat menerusi 

tindakan melestarikan sosiobudaya seperti adat, maruah dan warisan bangsa yang menjadi 

simbolik dalam kehidupan mereka. Teks tersebut memperlihatkan kesannya kepada khalayak 

kerana mengandungi unsur didaktik yang berupaya memperlihatkan fungsi sastera. Oleh itu, 

perbezaan kajian oleh Sara Beden dengan kajian ini adalah dari segi bahan kajian iaitu beliau 

menggunakan teks novel untuk menganalisis data, manakala kajian ini memilih bahan kajian 

menggunakan filem. 

Suraidah Othman (2010), pula telah membincangkan aspek sosial dalam drama-drama 

Mohamed Ghouse Nasuruddin yang telah diterbitkan dalam Dewan Sastera antara tahun 1980-an 

hingga tahun 2006. Kebanyakan drama menzahirkan kritikan terhadap sesuatu fenomena yang 

berlaku dalam masyarakat semasa berdasarkan Teori Sosiologi. Kajian ini meneliti pergolakan 

aspek sosial yang dipaparkan oleh pengarang menerusi perubahan tingkah laku segelintir 

masyarakat yang tidak lagi mengikut sistem sosial yang normal, menyebabkan berlakunya 

perubahan nilai dalam masyarakat yang positif kepada negatif. Aspek-aspek kritikan yang 

diungkapkan menjurus kepada sikap golongan yang suka menyebar propaganda dan zalim, 

mengkhianati bangsa, mungkir janji, menyalahgunakan kuasa, suka berfoya-foya, melakukan 

penindasan, mengamalkan rasuah, percaya kepada perkara-perkara tahyul dan animisme, memiliki 

jati diri yang rapuh, materialistik dan suka mengampu. Kritikan-kritikan tersebut berupaya 

menjadi renungan dan iktibar kepada khalayak bagi menimbulkankesedaran dalam masyarakat 

agar lebih peka terhadap situasi semasa serta kembali menjalani hidup berpaksikan kepada norma- 

norma kehidupan yang positif. Jelasnya, drama-drama Mohamed Ghouse Nasuruddin 

sememangnya sarat dengan kritikan sosial sebagai saluran untuk menyampaikan teguran melalui 

sindiran terhadap masyarakat terutamanya kepada para pemimpin atau ahli politik. 

 

3. Metodologi 

 

Kajian ini menggunakan kaedah kajian kualitatif sepenuhnya. Kaedah perpustakaan dilakukan 

dengan meneliti bahan-bahan seperti artikel, jurnal, tesis-tesis lepas dan internet untuk 

memperolehi data. Selain itu bahan-bahan digital juga digunakan dalam kajian ini untuk mencari 

maklumat seperti latar belakang penulis skrip dan pengarah iaitu Mior Hashim Manap. Melalui 

pembacaan dan penelitian yang khusus menggunakan kaedah perpustakaan dapat membantu 

dalam memperolehi maklumat yang bersesuaian dengan tajuk kajian. Selain itu, bahan-bahan 

digital juga turut digunakan dalam kajian ini bagi mencari maklumat berkaitan filem Imam 2023 

dan pengarah. Justeru, pendekatan Sosiologi Sastera digunakan bagi mencapai objektif kajian ini. 

 

4. Dapatan Dan Perbincangan 

 

4.1 Nilai Kasih Sayang 

 

Kasih sayang merupakan suatu fitrah yang wujud dalam diri setiap insan tanpa mengira usia. Nilai 

kasih sayang sangat penting untuk dipupuk bagi menjamin kesejahteraan dalam hidup 

bermasyarakat. Dalam konteks ini, nilai kasih sayang merupakan aspek penting yang perlu dijaga 

bagi mengeratkan dan menjalinkan ukhuwah antara sesama insan terutamanya sesama ahli 

keluarga. Nilai kasih sayang mampu mewujudkan hubungan yang harmoni dalam masyarakat 

sekali gus dapat mengelakkan daripada berlaku permasalahan yang mampu meruntuhkan 

hubungan kekeluargaan. Nilai kasih sayang menjadi asas kepada pembentukan masyarakat yang 

sejahtera. Masyarakat penyayang boleh diertikan sebagai kelompok masyarakat yang hidup dalam 

suasana saling menghormati, berbakti, memberi khidmat, menolong, berbuat jasa, menabur budi, 

melakukan kebajikan, menunjukkan rasa kasih dan belas kasihan, bertimbang rasa dan pemurah 

terhadap mereka yang memerlukan pertolongan dan bantuan (Siti Norlina, 2004). Nilai kasih 

sayang boleh dijumpai pada watak Lisa, Haji Mihad, Aisyah, Hajah Syamsiah dan Rubiah. 

 

a. Kasih Sayang Ibu Kepada Anak 

 

Berdasarkan penelitian yang dilakukan terhadap filem Imam (2023), antara nilai kasih sayang yang 

ditonjolkan dalam filem ini adalah nilai kasih sayang antara ibu dan anak. Ibu bapa merupakan 

tunggak keluarga yang berperanan untuk membimbing ahli keluarga sama ada melalui perbuatan 

mahupun lisan. Kasih sayang boleh disampaikan dalam pelbagai kaedah sama ada menggunakan 

perbuatan, lisan mahupun melalui hati. Setiap kaedah dalam menyampaikan rasa kasih dan sayang 

dalam diri seseorang adalah berbeza. Hal ini mungkin dipengaruhi oleh faktor usia dan 

persekitaran. Bagi nilai kasih sayang antara ibu kepada anak yang pertama, ianya disampaikan 

melalui kaedah lisan iaitu dengan menggunakan kata-kata yang berhikmah. Kasih sayang melalui 

kaedah lisan merupakan salah satu cara komunikasi yang berkesan dalam menjaga hubungan 

antara ahli keluarga terutamanya antara ibu dan anak. 

Nilai kasih sayang yang ditonjolkan adalah melalui kaedah lisan yang berupa nasihat 

seorang ibu kepada anak. Setiap tindak tanduk yang dilakukan oleh ibu bapa akan memberi kesan 

terhadap pembentukan sahsiah anak-anak. Kasih sayang dalam mendidik antara ibu dan anak 

amatlah penting dalam membentuk seseorang individu menjadi insan yang berguna kepada negara 

dan masyarakat. Nilai kasih sayang melalui lisan dapat diperhatikan melalui dialog berikut: 

 

LISA: Kalau baik, kenapa orang kampung tak boleh terima? Bukankah 

perubahan itu sesuatu yang wajar? AISYAH: Perubahan yang dibawa 

oleh ayah itu terlalu cepat dan tak boleh ditangkap oleh penduduk 

kampung. Misalnya Haji Abdul Rahman, imam tua tu, dia melihat Islam 

di sudut yang lampau, macam ayah, dia mendekati orang muda. Islam 

bukan milik orang tua dan amalan-amalan Islam bukan milik satu bangsa 

atau satu kawasan sahaja. Kita ni cepat menghukum, kita dah anggap apa 

yang kita buat ni semuanya betul dan tak mahu membetulkan yang biasa 

dan biasakan yang betul. (Filem Imam, 2023) 

Dialog tersebut memaparkan tentang nilai kasih sayang seorang ibu kepada anak melalui 

watak Aisyah dan Lisa. Didikan terhadap anak-anak perlu dilakukan sejak dari kecil lagi kerana 

melentur buluh biarlah dari rebungnya. Misalnya, watak Aisyah memaparkan sikap kasih sayang 

seorang ibu yang mendidik melalui lisan dengan begitu berhemah terhadap anaknya. Dalam dialog 

tersebut, Aisyah menjawab dan menerangkan persoalan yang diajukan oleh Lisa dengan panjang 

lebar bagi memastikan anaknya memahami setiap apa yang dituturkannya. Aisyah menerangkan 

tentang perubahan yang dibawa oleh Haji Mihad dengan mendekati orang muda dalam perihal 

agama sehingga menyebabkan beliau dibenci oleh penduduk kampung. Beliau juga menerangkan 

tentang sikap penduduk kampung yang tidak mahu menerima teguran serta pendapat dari orang 

lain. Selain mendekati penduduk kampung, Haji Mihad juga berusaha mengimarahkan Masjid Haji 

Salleh, namun usaha beliau ditentang oleh sesetengah penduduk kampung yang berpendapat 

masjid hanyalah tempat untuk menunaikan ibadah sahaja. Tujuan Aisyah menasihati anaknya juga 

adalah bertujuan untuk mendidik supaya dia tidak mudah terpengaruh serta mengikut sikap 

penduduk kampung yang suka menghukum orang lain. Kaedah didikan melalui lisan yang 

ditunjukkan oleh ibu bapa perlulah beradab dan jelas bagi mengelakkan anak-anak membesar 

menjadi seorang yang kasar serta tidak berakhlak. 

Selain daripada lisan, nilai kasih sayang juga boleh disampaikan melalui perbuatan. 

Berdasarkan filem ini juga, terdapat nilai kasih sayang antara ibu saudara dengan anak saudara. 

Nilai kasih sayang ini dapat dilihat pada perbuatan Hajah Syamsiah terhadap anak saudara iaitu 

Rubiah. Contohnya, Hajah Syamsiah menentang dengan keras pertunangan Rubiah dengan Haji 

Mihad yang telah diaturkan oleh abang beliau. Hajah Syamsiah berpandangan bahawa Haji Mihad 

yang hanya bekerja sebagai askar pada masa itu tidak mampu menanggung kehidupan Rubiah. Hal 

ini dapat dibuktikan melalui dialog berikut: 

 

HAJAH SYAMSIAH: Saya tak suka budak tu dikahwinkan dengan 

Mihad. Saya tak nak lah kalau anak sedara saya tu hidup melarat kahwin 

dengan askar cabuk macam tu! (Filem Imam, 2023) 

 

Berdasarkan dialog tersebut, watak Hajah Syamsiah yang sayangkan Rubiah risau akan 

masa depannya sekiranya Rubiah dijodohkan dengan Haji Mihad. Setelah kematian ibu bapa 

Rubiah, Hajah Syamsiah merupakan satu-satunya waris Rubiah yang ada. Hajah Syamsiah 

kemudian memutuskan pertunangan Rubiah dengan Mihad serta menkahwinkan Rubiah dengan 

Haji Syamsuri. Sebagai waris tunggal, Hajah Syamsiah hanya berusaha untuk memastikan masa 

depan Rubiah yang dianggap seperti anak kandung sendiri. Perbuatan Hajah Syamsiah yang 

mengatur perkahwinan Rubiah hanyalah kerana hendak memastikan kehidupan Rubiah terjamin 

jika berkahwin dengan seseorang yang berharta. Oleh yang demikian, nilai kasih sayang dapat 

dilihat melalui perbuatan Hajah Syamsiah yang menyayangi Rubiah sebagai anak kandung 

sendiri. 

b. Kasih Sayang Suami Kepada Isteri 

 

Nilai kasih sayang seterusnya yang dilihat menerusi filem ini adalah tentang nilai kasih sayang 

antara suami dengan isteri. Hubungan antara suami isteri yang baik dapat membentuk keluarga 

yang bahagia. Sebuah perkahwinan semestinya bermatlamatkan sebuah keluarga yang bahagia. 

Keluarga yang bahagia akan melahirkan generasi yang hebat kerana kehebatan masyarakat dan 

negara berasaskan kehebatan institusi keluarga. Salah satu hikmah perkahwinan dalam agama 

Islam adalah untuk mencapai sakinah, mawaddah dan raḥmah antara ahli keluarga. Oleh itu, nilai 

kasih sayang suami kepada isteri dapat dilihat pada dialog berikut: 

 

LISA: Oh, haritu Lisa ada terdengar Haji Syamsuri dia ada mengumpat 

mak, dia cakap yang mak ni perempuan Dayak pemenggal kepala. HAJI 

MIHAD: Haha, bukan penggal kepala, penggal hati ayah pun. (Filem 

Imam, 2023) 

 

Dialog tersebut menunjukkan gambaran kasih sayang yang ditunjukkan oleh seorang suami 

kepada isteri iaitu Haji Mihad kepada Aisyah. Dalam hal ini, Haji Mihad menangkis tuduhan yang 

dibuat oleh Haji Syamsuri mengenai isterinya yang dikatakan sebagai “perempuan Dayak 

pemenggal kepala”. Hal ini demikian kerana, masyarakat digambarkan pada ketika itu 

menganggap Orang Dayak merupakan orang yang ganas sehingga melakukan pembunuhan dan 

memakan manusia. Sehubungan itu, watak Haji Mihad digambarkan sebagai seorang yang 

penyayang terhadap isteri kerana tetap memuji dan menyayangi isteri serta tidak termakan dengan 

hasutan dan pandangan msyarakat kampung terhadap Orang Dayak. 

Sikap Haji Mihad yang terbuka membuatkan beliau sentiasa tenang dalam melakukan 

sesuatu perbuatan tanpa terburu-buru dalam mengambil keputusan wajar dicontohi. Berdasarkan 

senario yang dipaparkan dalam filem Imam tersebut jelas menunjukkan nilai kasih sayang antara 

ibu dan anak serta kasih sayang antara suami dan isteri. Nilai kasih sayang merupakan nilai sosial 

yang sangat penting dalam membentuk masyarakat yang harmoni. Dengan menerapkan nilai kasih 

sayang dalam diri dapat mengelakkan berlaku perpecahan dalam masyarakat. Oleh itu, filem ini 

sememangya memaparkan kepentingan mengamalkan nilai kasih sayang dalam kehidupan bagi 

menjaga tali persaudaraan antara keluarga dan masyarakat. 

Tuntasnya, berdasarkan nilai kasih sayang yang dibincangkan tersebut dapat dilihat pada 

watak Lisa, Haji Mihad, Aisyah, Hajah Syamsiah dan Rubiah. Nilai kasih sayang terdapat pada 

filem ini adalah tentang kasih sayang ibu kepada anak dan kasih sayang suami terhadap isteri. Nilai 

kasih sayang ini ditonjolkan melalui watak-watak dalam filem ini menggunakan kaedah lisan serta 

perbuatan. Oleh itu, nilai kasih sayang perlulah dipupuk dalam diri setiap insan bagi mewujudkan 

masyarakat yang penyayang. 

 

4.2 Nilai Prihatin 

 

Nilai prihatin merupakan perbuatan kesungguhan menunjukkan minat atau mengambil berat pada 

seseorang atau sesuatu perkara. Menurut Adli Effendy (2020), prihatin yang diajar Islam bukan 

setakat mewujudkan nilai keprihatinan dalam diri manusia sesama manusia, malah lebih daripada 

itu sehinggakan prihatin kepada alam sejagat, termasuk haiwan yang tidak dikurniakan akal dan 

fikiran. Sikap keprihatinan yang ditunjukkan merupakan cerminan kepada identiti masyarakat 

yang harmoni. Sifat prihatin penting untuk diamalkan dalam diri setiap individu dan masyarakat 

tanpa mengira peringkat usia. watak yang terlibat adalah watak Aisyah, Haji Mihad, Haji Daud, 

Hajah Syamsiah, Rubiah dan Pihak Majlis Agama. 

Dalam filem Imam, nilai prihatin disampaikan melalui perbuatan serta perasaan prihatin terhadap 

orang lain. Sifat mengambil berat dalam ahli keluarga dan masyarakat dapat diperhatikan melalui 

watak-watak yang terdapat dalam filem ini. Nilai prihatin penting untuk dipupuk dalam diri 

setiap insan bagi menggambarkan sikap berperikemanusiaan dalam masyarakat. Antara watak 

yang jelas menunjukkan nilai keprihatinan adalah watak Aisyah. Hal ini dapat diperhatikan pada 

dialog di bawah: 

 

AISYAH: Bagaimana keputusan Majlis terhadap tuduhan kepada 

abang? HAJI MIHAD: Belum lagi, mereka masih mahu Abang pergi 

berjumpa mereka lagi. Abang tak tahu lah kenapa baru sekarang ada 

yang mengadu tentang khutbah Abang? (Filem Imam, 2023) 

 

Dialog di atas memberikan gambaran terhadap sifat prihatin yang ditunjukkan oleh seorang 

isteri kepada suami. Dialog tersebut menggambarkan tentang kerisauan Aisyah terhadap suaminya 

setelah dipanggil dan disoal siasat oleh pihak Majlis Agama mengenai peranan beliau sebagai 

imam masjid. Tindakan beliau yang membacakan khutbah jumaat tanpa menggunakan teks yang 

telah disediakan oleh pihak Majlis Agama membuatkan Haji Syamsuri dan pengikutnya berasa 

tidak puas hati. Mereka merasakan setiap intipati khutbah yang disampaikan oleh Haji Mihad 

seakan-akan menuju dan memerli segala salah laku yang telah mereka lakukan. Hal ini 

menyebabkan mereka mengajukan aduan tentang Haji Mihad yang cuba menyelewengkan agama 

Islam kepada pihak Majlis Agama. Selain diberikan amaran, hal tersebut membuatkan pihak Malis 

Agama berhasrat untuk memecat Haji Mihad daripada terus menjadi imam. 

Watak Aisyah sebagai seorang isteri yang sentiasa prihatin dalam mengambil berat 

terhadap segala masalah dan kesusahan yang dialami oleh suaminya. Aisyah sentiasa prihatin 

terhadap keadaan Haji Mihad dengan sentiasa memberi sokongan kepadanya. Sikap prihatin dalam 

diri seseorang insan penting dalam menjamin hubungan masyarakat yang sejahtera serta 

memberikan impak yang positif terhadap penonton. Nilai keprihatinan menjadi cerminan terhadap 

sikap masyarakat yang peka dengan keadaan sekeliling. 

Selain watak Aisyah, nilai prihatin dapat dilihat pada watak Haji Daud dan Haji Mihad. 

Dalam hal ini, Haji Daud prihatin terhadap setiap permasalahan yang berlaku dalam kalangan 

masyarakat sepanjang ketiadaan Haji Mihad. Tamsilnya, Haji Daud sentiasa memperhatikan serta 

turut menasihati penduduk kampung yang melakukan perbuatan syirik dengan memuja kubur 

untuk memastikan mereka menang dalam pertaruhan judi. Walau bagaimanapun, nasihat beliau 

kepada penduduk kampung tidak diendahkan malah mendapat cercaan dan dikatakan sudah gila 

oleh masyarakat kampung. Nilai prihatin dapat dilihat pada watak Haji Daud kerana beliau tetap 

mengambil berat dengan sabar terhadap masalah yang berlaku dalam kalangan penduduk 

kampung. Kepulangan Haji Mihad di kampung tersebut telah membuatkan tugas menasihati serta 

mencegah perbuatan syirik beralih kepada beliau. Haji Mihad memainkan peranan sebagai imam 

sekali gus sebagai ketua yang bertanggungjawab untuk memimpin dan mencegah perbuatan salah 

laku yang dilakukan dalam kalangan masyarakat. 

Nilai prihatin yang seterusnya dapat dilihat pada watak Hajah Syamsiah yang prihatin 

terhadap nasib Rubiah yang selalu dimarahi oleh suaminya iaitu Haji Syamsuri. Dalam hal ini, 

Haji Syamsuri sering memarahi Rubiah walaupun dia tidak melakukan sebarang kesalahan. 

Sebagai contoh, Haji Syamsuri sentiasa menuduh Rubiah masih menaruh perasaan kepada bekas 

tunangnya iaitu Haji Mihad. Hal ini membuatkan Hajah Syamsiah yang juga merupakan ibu 

saudara serta waris tunggal Rubiah berasa kesal terhadap perbuatannya yang memutungkan tali 

pertunangan Rubiah dengan Haji Mihad dan memaksanya untuk berkahwin dengan Haji Syamsuri. 

Watak Hajah Syamsiah digambarkan mempunyai nilai prihatin kerana sering mengambil berat 

terhadap Rubiah sejak dia kehilangan ibu bapa sehinggalah sesudah berkahwin. 

Kesimpulannya, nilai prihatin dapat diperhatikan pada watak Aisyah, Haji Mihad, Haji 

Daud dan Hajah Syamsiah. Oleh itu, nilai prihatin yang dipaparkan dalam filem ini seharusnya 

dipraktikkan dalam kehidupan bermasyarakat. Nilai keprihatinan serta sifat empati seharusnya 

menjadi suatu landasan dalam membentuk nilai kekeluargaan dalam masyarakat. Tuntasnya, nilai 

prihatin yang ditunjukkan melalui filem ini sememangnya wajar untuk diikuti oleh masyarakat 

Malaysia. 

 

4.3 Nilai Kepimpinan 

 

Pemimpin merupakan insan yang bertanggungjawab dalam memimpin serta dalam menggalas 

sesuatu tugas atau dalam erti kata lain amanat yang telah diberi. Pemimpin juga merupakan 

seorang yang sangat berpengaruh dalam masyarakat. Hal ini disebabkan kredibiliti menggalas 

tanggungjawab bergelar seorang pemimpin bukan satu tugas mudah yang hanya boleh diberikan 

kepada mereka yang berkebolehan memimpin suatu organisasi atau masyarakat. (Mohamed Najib 

& Tay Siok, 2011) mendefinisikan kepimpinan mengikut lima dimensi iaitu pengaruh, objektif 

organisasi, hubungan pemimpin dengan pengikut, perubahan, dan hubungan dengan orang ramai. 

Tambahan pula, untuk menjadi seorang pemimpin, seseorang itu seharusnya memaparkan 

perwatakan yang berkepimpinan tinggi dan mempunyai wawasan yang jelas. 

Berdasarkan filem ini, pengarah telah memaparkan watak dan perwatakan yang mempunyai nilai 

kepimpinan yang melalui watak Haji Mihad dengan Haji Abdul Rahman. Dalam hal ini, watak 

Haji Mihad telah menunjukkan peranan sebagai pemimpin melalui perbuatan terutamanya dalam 

memimpin penduduk kampung yang berjemaah di Masjid Haji Salleh. Hal ini dapat diperhatikan 

dalam dialog berikut: 

 

HAJI ABDUL RAHMAN: Kampung ke masjid ke sama saja! Itu 

permainan syaitan! Kau tahu itu permainan haram, dilaknat Allah! Woi 

Syawal! Kau faham tak apa maksud dilaknat Allah!? HAJI MIHAD: 

Bukan semuanya haram Paklong, Paklong mungkin atau mungkin 

pernah membaca tulisan Imam Ghazali bahawa permainan ini boleh 

mendatangkan kesenangan pada hati. Hati kalau dipaksa-paksa akan 

menjadi buta, sebaliknya kalau ada kesenangan ia adalah satu 

pertolongan untuk orang menjadi rajin. Sekurang-kurangnya, perkara-

perkara harus ini mengubah. (Filem Imam, 2023) 

 

Dialog di atas menunjukkan Haji Abdul Rahman mengkritik tindakan Haji Mihad yang 

membenarkan golongan muda bermain alat muzik sambil mengalunkan zikir di bahagian tepi 

Masjid Haji Salleh. Haji Abdul Rahman turut memarahi Syawal serta rakan-rakannya yang terlibat 

bermain alat muzik tersebut. Perbuatan Haji Mihad yang menggalakkan golongan muda bermain 

alat muzik diikuti alunan zikir ditentang keras oleh Haji Abdul Rahman serta pengikutnya. Namun, 

Haji Mihad tampil memberikan penjelasan dengan berhemah dan jelas kepada Haji Abdul Rahman 

tentang bermain alat muzik untuk mendatangkan kesenangan hati dalam melakukan kebaikan 

adalah dibolehkan mengikut pendapat Imam Al-Ghazali. Sikap Haji Mihad yang tenang dalam 

mengawal situasi tersebut dapat meleraikan ketegangan yang berlaku antara Haji Mihad dan 

golongan muda dengan Haji Abdul Rahman bersama pengikutnya. 

Nilai kepimpinan dapat dilihat pada sikap Haji Mihad yang matang dalam mengawal 

situasi getir. Berbekalkan ilmu yang dipelajari, Haji Mihad dapat meleraikan masalah serta 

tanggapan serong Haji Abdul Rahman dan pengikutnya terhadap perubahan yang dibawa dengan 

mendekati golongan muda untuk menggalakkan mereka rajin hadir ke masjid. Kriteria yang perlu 

ada dalam diri seorang pemimpin mestilah bijaksana dalam menyelesaikan masalah. Selain itu, 

pemimpin juga seharusnya mempunyai nilai-nilai yang baik seperti berani, amanah, jujur, 

bertimbang rasa serta berwibawa dalam memimpin masyarakat. Pemimpin yang baik akan 

disanjung dan disukai oleh orang ramai kerana mampu membantu memajukan sesebuah 

masyarakat. 

Secara ringkasnya, nilai kepimpinan merupakan merupakan salah satu aspek yang 

diketengahkan melalui filem keagamaan ini. Selain menjadi bahan hiburan, filem ini juga 

bertujuan untuk menyampaikan pengajaran kepada masyarakat khususnya masyarakat Melayu 

Islam di Malaysia agar memilih pemimpin yang bijaksana serta berwibawa dalam menguruskan 

segala aspek pemerintahan. Oleh itu, nilai kepimpinan yang dipaparkan dalam filem Imam 

wajarlah dicontohi dan diikuti oleh masyarakat bagi memelihara kemakmuran negara. 

 

4.4 Nilai Bersyukur 

 

Nilai syukur merupakan tanda terima kasih umat manusia terhadap Allah SWT. Selain itu, 

bersyukur dan menggunakan rezeki yang dikurniakan sesuai dengan kehendak dan tuntutan Allah 

SWT terhadap umat manusia. Menurut Mohd Firdaus Che Yaacob (2015), syukur ialah suatu 

perasaan yang merasa cukup dan bersederhana dalam menjalani kehidupan serta sentiasa berterima 

kasih kepada orang lain dan Allah S.W.T kerana telah memberi rezeki atau bantuan. Dalam hal 

ini, rasa syukur yang sepatutnya dizahirkan oleh masyarakat menjadi nilai kemanusiaan yang 

penting untuk dipraktikkan kembali dalam usaha melahirkan masyarakat Melayu yang prihatin 

dengan aspek kemanusiaan. 

Nilai bersyukur dalam filem Imam dapat dilihat pada watak Haji Daud setelah mengetahui 

kepulangan Haji Mihad ke kampung Anggerik Desa. Nilai syukur ini dizahirkan melalui lisan dan 

juga hati dalam diri watak. Kepulangan Haji Mihad dianggap sebagai titik permulaan pembaharuan 

terhadap kampung tersebut. Hal ini dapat dibuktikan melalui dialog berikut:. 

 

HAJI DAUD: Aku tahu kau masih hidup dan aku tahu kau akan balik 

kemari. Syukur Alhamdulillah, memang Allah SWT mahukan yang 

serupa agar kamu balik kemari membantu orang-orang kampung yang 

telah lama kehilangan punca. HAJI MIHAD: Maksud Pak Ngah? HAJI 

DAUD: Takkan kau tak tengok? Dulu, orang-orang kampung ni telah 

hidup lebih senang lebih mewah dan kemudian lupa daratan. Orang-

orang kampung tidak mempercayai kata-kata aku lagi. Mereka 

mengatakan menganggap aku sudah gila! Tengoklah! Kau tengok, 

tengok! Selain daripada kubur Haji Salleh ni, aku lihat dengan mata 

kepala aku senidri, mereka datang beramai-ramai meminta, meminta 

nombor ekor! (Filem Imam, 2023) 

 

Haji Mihad dikatakan telah hilang secara tiba-tiba dan tidak ada seseorang pun yang 

mengetahui keberadaan Haji Mihad. Pada tahun 1963 di sempadan Kalimantan Sarawak, Haji 

Mihad telah diserang oleh penjajah dan beliau telah diselamatkan oleh Orang Dayak. Setelah itu, 

Haji Mihad telah pulang ke kampung Anggerik Desa dan melihat kampung tersebut sudah tidak 

terurus. Oleh yang demikian, Haji Daud menunjukkan rasa syukur setelah mengetahui kepulangan 

Haji Mihad di kampung tersebut. Kepulangan Haji Mihad diibaratkan seperti sinar baharu yang 

menaikkan kembali seri Masjid Haji Salleh dan kampung Anggerik Desa. 

Setiap insan perlulah mempunyai sifat syukur terhadap pemberian tuhan dalam kehidupan. 

Nilai syukur yang terdapat dalam filem ini digambarkan melalui rasa syukur yang dilafazkan 

melalui lisan yang yang disandarkan kepada Allah SWT. Contohnya, Haji Daud mamanjatkan rasa 

syukur kepada Allah SWT dengan mengucapkan kata “syukur Alhamdulillah” kerana bersyukur 

terhadap kepulangan Haji Mihad yang seterusnya bertanggungjawab dalam memimpin penduduk 

kampung. Dalam hal ini, Haji Mihad berperanan dalam memberi teguran serta melarang perbuatan 

penduduk kampung yang bermain judi. Sikap materialistik dalam masyarakat mendorong kepada 

berlakunya perbuatan mungkar dan syirik yang boleh memesongkan akidah umat Islam 

khususnya. Misalnya, Haji Daud menyatakan bahawa penduduk kampung pada masa dahulu hidup 

dalam kemewahan, namun disebabkan sifat tamak dalam mengejar kebendaan menyebabkan 

mereka sanggup melakukan pemujaan di kubur orang soleh serta meminta pertolongan dari 

makluk halus untuk mendapatkan nombor ekor. Sifat tamak dalam diri tidak akan mendatangkan 

keuntungan sebaliknya memberi kemudaratan kepada diri dan masyarakat. 

Secara ringkasnya, nilai syukur sangatlah penting untuk diamalkan dalam kehidupan setiap 

insan. Masyarakat yang mengamalkan nilai syukur dapat menghindarkan diri daripada perasaan 

dengki terhadap kelebihan orang lain. Masyarakat seharusnya mengamalkan gaya hidup secara 

bersederhana serta berasa cukup terhadap segala nikmat dan rezeki yang dikurniakan daripada 

tuhan. Nikmat yang dimaksudkan tidaklah tertumpu kepada harta benda sahaja, namun masyarakat 

seharusnya mensyukuri setiap pemberian daripada tuhan seperti menjaga kesihatan tubuh badan, 

menghormati jiran tertangga dan berbakti kepada masyarakat. 

 

4.5 Nilai Taat 

 

Menurut Azhariah Abdul Kadir (2010), taat adalah perihal kepatuhan dan kesungguhan hati 

terhadap agama dan kesolehan. Selain itu, definisi taat merujuk Kamus Dewan Edisi Keempat 

(2007), iaitu sentiasa menurut perintah. Taat merupakan perilaku manusia terhadap sesuatu yang 

bersifat sebagai panduan atau rujukan. Nilai taat dalam filem ini banyak disampaikan melalui 

perbuatan yang ditunjukkan oleh watak-watak yang terlibat. Nilai taat didapati banyak terkandung 

dalam filem Imam serta dapat dilihat melalui watak Syawal, Haji Mihad, Aisyah, Lisa, Rubiah, 

Hajah Syamsiah, Cikgu Shahidan, Bilal Haji Kulup, Haji Syamsuri dan jemaah masjid. 

 

a. Taat Menunaikan Solat 

 

Agama Islam merupakan agama Persekutuan yang telah dipersetujui oleh masyarakat di Malaysia. 

Perkembangan Islam pada abad ke-19 dan 20 Masihi di Tanah Melayu telah berada pada tahap 

kemuncak kegemilangan. Kemunculan Islam di Alam Melayu adalah disebarkan melalui cara 

dakwah daripada para ulama sufi. Agama Islam terus diamalkan oleh masyarakat Malaysia 

sehingga hari ini. Agama Islam menjadi tonggak kepada pembangunan negara dan pembinaan 

masyarakat yang bertamadun. Oleh yang demikian, Mior cuba mengangkat filem Melayu berunsur 

keagamaan di samping mengangkat agama Islam. 

Masyarakat yang mengambil berat tentang aspek kemanusiaan harus taat kepada ajaran agama 

Islam dan sentiasa menjadikan ajaran Islam sebagai panduan hidup. Hal ini demikian kerana, 

manusia dan agama tidak harus dipisahkan dan penganutnya wajiblah memiliki nilai taat kepada 

agama sebagai seorang manusia yang beragama. Nilai taat dalam filem ini disampaikan melalui 

perbuatan, iaitu perbuatan menunaikan solat. Justeru, hal ini dapat diperhatikan pada dialog 

berikut: 

 

SYAWAL: Tapi Imam, Haji Abdul Rahman tu selalu sangat marahkan 

saya. HAJI MIHAD: Mungkin Syawal ni leka tak pergi sembahyang? 

SYAWAL: Saya bukan tak sembahyang Imam, saya sembahyang. Tapi 

selalu sangat dia bagitahu saya sembahyang saya ni tak diterima selagi 

saya main muzik Imam. (Filem Imam, 2023) 

 

Berdasarkan dialog tersebut, watak Syawal menegaskan bahawa beliau tetap menjaga solat 

walaupun Haji Abdul Rahman menyatakan solatnya tidak diterima selagi beliau bermain muzik. 

Haji Abdul Rahman menyatakan bahwa bermain alat muzik adalah haram di sisi agama sehingga 

membuat hukum sendiri tentang solat yang ditolak akibat bermain alat muzik. Walaupun Syawal 

sering sering mendapat cemuhan dan dipandang serong oleh Haji Abdul Rahman dan Haji 

Syamsuri, beliau tetap terus mentaati perintah Allah dengan tidak meninggalkan solat fardhu walau 

dalam apa jua keadaan. Sebagai seorang mukmin yang beriman hendaklah melakukan segala 

suruhan dan meninggalkan larangan-Nya. 

Solat merupakan tuntutan Islam yang wajib dilakukan oleh semua muslim yang baligh. 

Nilai taat dalam menunaikan solat yang seterusnya dapat dilihat pada adegan yang melibatkan 

jemaah masjid dalam filem ini. Justeru, pengarah telah menggambarkan sikap masyarakat yang 

sentiasa menjaga ibadah terutamanya solat fardhu. Hal ini dapat diperhatikan dalam dialog berikut: 

 

HAJI QAMAR: Tadi masa bilal datang, imam dah bangun ka belum? 

BILAL HAJI KHULUB: Macam biasa, rumahnya terang benderang, 

keretanya pun masih ada, tapi basikalnya saya tak nampaklah. 

HAJI QAMAR: Subuh dah nak habis dah ni, bilal jadi imam, mari kita 

solat. (Filem Imam, 2023) 

 

Dialog di atas menunjukkan perbualan jemaah masjid yang menunggu Imam Haji Mihad 

untuk menunaikan solat subuh. Imam Haji Mihad telah keluar awal dari rumahnya menuju ke 

masjid untuk solat subuh, namun beliau disekat oleh sebuah kereta yang di upah oleh Haji 

Syamsuri untuk membunuhnya. Kelewatan Imam yang tidak muncul di masjid pada pagi itu telah 

menjadi tanda tanya kepada jemaah masjid. Oleh kerana tidak ingin melewatkan waktu solat 

subuh, Haji Qamar meyuruh Bilal Haji Khulub yang menjadi imam menggantikan Haji Mihad. 

Berdasarkan situasi tersebut, pengarah jelas memaparkan masyarakat yang mementingkan 

agama Islam melalui watak-watak yang terdapat pada jemaah masjid. Ketiadaan seseorang imam 

bukanlah penghalang untuk tidak menunaikan solat secara berjemaah. Dalam hal ini, jemaah 

masjid patuh terhadap perintah Allah SWT dengan sentiasa mementingkan dan menjaga solat di 

awal waktu. Dengan menjaga solat serta amal ibadah yang dituntut dalam Islam dapat menjadikan 

hidup seseorang muslim tersebut mendapat keredaan daripada Allah SWT. Menunaikan suruhan 

Allah adalah merupakan perkara fardhu yang wajib dipatuhi oleh semua umat Islam. Keengganan 

melakukan suruhan Allah akan mengundang kemurkaan Allah SWT terhadap masyarakat 

sehingga menyebabkan berlaku perpecahan dalam kalangan umat Islam khususnya. 

Secara ringkasnya, dengan mengamalkan nilai taat dapat membantu mengelakkan daripada 

menimbulkan konflik dalam masyarakat. Oleh yang demikian, dengan menerapkan nilai taat dalam 

ibadah dapat menjamin ketenangan hidup. Masyarakat yang taat terhadap perintah agama akan 

mendapat keredaan daripada Allah SWT dalam kehidupan. Justeru, nilai taat amatlah penting 

dalam kehidupan bagi memelihara kesejahteraan hidup bermasyarakat. 

 

b. Taat Menutup Aurat 

 

Selain daripada taat terhadap tuntutan agama, nilai taat dalam filem ini juga dapat diperhatikan 

tentang ketaatan dalam menutup aurat. Allah SWT telah menurunkan agama Islam kepada umat- 

Nya disertai dengan syariat. Antara syariat Islam yang khusus bagi kaum hawa adalah menutup 

aurat. Nilai wanita muslimah amatlah tinggi dan mulia dalam Islam. Tujuan Islam menetapkan 

panduan yang khusus kepada wanita muslimah adalah bagi membezakan diri mereka dengan orang 

bukan Islam. Islam memerintahkan wanita muslimah menutup aurat untuk menghindari daripada 

mendapat dosa dan berlaku perkara yang boleh mencemarkan kehormatan diri. Syariat menutup 

aurat bagi wanita dalam ajaran Islam adalah bertujuan memelihara ketinggian nilai wanita dalam 

agama Islam. Dalam hal ini, watak-watak wanita dalam filem ini digambarkan sentiasa menjaga 

serta menutup aurat dengan baik. Contohnya, watak-watak wanita seperti Aisyah, Lisa, Rubiah 

dan Hajah Syamsiah sentiasa memakai tudung dan baju kurung yang menutup aurat. Pemilihan 

etika pemakaian yang mengikut syariat Islam bukan sahaja mampu menjaga maruah diri seseorang 

wanita, malah mampu mengangkat martabat wanita dalam masyarakat. Sifat malu seharusnya 

dipupuk dalam diri wanita bagi menjaga kehormatan diri. Menutup aurat dengan sempurna 

merupakan salah satu usaha menjaga maruah diri wanita sebagai bukti taat kepada perintah Allah 

SWT. 

Nilai taat dalam menutup aurat tidak terbatas hanya untuk wanita sahaja malah turut 

dititikberatkan bagi lelaki. Syariat menutup aurat bagi wanita adalah menutup seluruh anggota 

badan kecuali muka dan tapak tangan. Aurat bagi kaum lelaki pula dikira dari pusat sehingga lutut. 

Dalam filem Imam ini juga turut menggambarkan watak-watak lelaki yang sentiasa menutup aurat 

dengan sempurna. Contohnya, walaupun Syawal dan rakan-rakannya dikenali sebagai kumpulan 

yang suka bernyanyi dan bermain alat muzik, namun mereka tetap patuh dengan memakai pakaian 

menutup aurat yang mendedahkan tubuh badan. Syawal dan rakan-rakannya sering dianggap 

sebagai pemuda yang tiada hala tuju. Walaupun begitu, mereka tetap menjaga aurat serta 

mementingkan etika pemakaian seperti yang ditetapkan dalam syariat Islam. Selain itu, pemakaian 

jubah dalam kalangan jemaah masjid juga banyak digunakan dalam filem ini. Filem ini memberi 

gambaran terhadap gaya pemakaian yang menutup aurat bagi lelaki mahupun wanita. Etika 

pemakaian bagi watak lelaki dipaparkan memakai jubah dan baju melayu berserta berkain pelikat. 

Selain itu, watak lelaki juga turut mengenakan serban ataupun songkok. Manakala bagi watak 

wanita pula, filem ini memaparkan watak wanita yang mengenakan baju kurung bersama kain 

batik dan memakai tudung. Walaupun filem ini sarat dengan kritikan sosial, namun etika 

pemakaian yang menggambarkan masyarakat Melayu Islam turut diterapkan. Pemilihan 

pemakaian ini bersesuaian untuk memberi gambaran terhadap gaya pemakaian masyarakat Melayu 

Islam yang berlatarkan tahun 1983. Oleh yang demikian, setiap masyarakat Melayu Islam 

bertanggungjawab menunaikan tuntutan Islam seperti yang telah ditetapkan oleh syarak. 

Kepatuhan dalam menjalankan kewajipan sebagai seorang muslim dapat membentuk masyarakat 

yang berakhlak. 

Tuntasnya, nilai ketaatan dalam filem ini banyak yang menjurus kepada ketaatan terhadap 

tuntutan ajaran Islam. Antara tuntutan Islam yang diketengahkan dalam filem ini adalah 

menunaikan solat dan menutup aurat. Melalui nilai ketaatan yang dibincangkan ini merupakan 

salah satu nilai kemanusiaan yang harus dipupuk dalam perbuatan manusia agar dapat membina 

sebuah masyarakat yang harmoni. Justeru, filem ini banyak menunjukkan nilai taat melalui 

perbuatan dalam melaksanakan suruhan Allah SWT. 

 

4.6 Nilai Keberanian 

 

Keberanian diertikan sebagai kemampuan untuk berdiri dan menyuarakan pendapat terhadap 

sesuatu perkara. Perilaku yang berani merupakan salah satu jati diri masyarakat Melayu yang wajar 

diteladani oleh semua masyarakat. Hal ini kerana, semangat keberanian inilah yang boleh 

menjadikan masyarakat Melayu dipandang tinggi oleh masyarakat di dalam dan di luar negara. 

Menurut Tajul Arifin Nordin dan Nor Aini (1992), keberanian ditafsirkan sebagai kesanggupan 

seseorang untuk menghadapi cabaran dengan yakin dan tabah hati. Keberanian seharusnya ada 

pada setiap individu namun perlu dibatasi agar tidak mendatangkan keburukan. Nilai jati diri 

keberanian juga dikatakan sebagai sikap tidak ragu-ragu mengambil sesuatu tindakan walaupun 

dalam keadaan bahaya dan berisiko tinggi. 

Antara watak yang terlibat dalam menggambarkan nilai keberania adalah Haji Mihad, 

Amin, Jemaah Masjid dan orang kampung. Nilai keberanian banyak dipaparkan melalui kaedah 

perbuatan yang dilakukan oleh watak dalam filem ini. Terdapat beberapa kejadian serta contoh 

yang memaparkan nilai keberanian dalam filem Imam. 

 

a. Berani Memberi Teguran 

 

Nilai keberanian dalam filem Imam dipaparkan menerusi watak Haji Mihad yang berani memberi 

teguran terbuka kepada penduduk kampung. Nilai berani dapat dilihat pada watak Haji Mihad yang 

berani menegur perbuatan penduduk kampung yang suka memungkir janji. Hal ini dapat 

dibuktikan melalui dialog berikut: 

 

HAJI MIHAD: Sekarang ini kita berjanji bukan hanya dengan lisan, 

dengan mulut, tetapi juga dengan kertas di hadapan peguam dan saksi, 

itu pun kita sanggup memungkirinya. Apakah pada zaman ini ada orang 

seperti sahabat kita yang mahu mengambil tanggungjawab menjadi 

penjamin pada orang yang tak dikenalinya? Sedangkan orang yang 

paling dekat dan yang paling dikenalinya tak sanggup 

bertanggungjawab. Dan pada lazimnya orang yang paling dekat dan 

paling kita percayai, dialah yang akan memungkirinya, dia yang akan 

menipu dan sanggup memakan daging saudaranya senidiri. (Filem 

Imam, 2023) 

 

Berdasarkan dialog di atas, Haji Mihad menegur penduduk kampung semasa 

membacakan khutbah jumaat. Teguran tersebut diberikan secara terbuka tanpa menyebutkan 

nama penduduk kampung yang terlibat. Tujuan Haji Mihad membacakan khutbah seperti dalam 

dialog di atas adalah untuk menegur cara pengurusan kewangan Masjid Haji Salleh yang 

bermasalah. Kewangan masjid tersebut telah diuruskan dengan tidak amanah oleh Haji Syamsuri 

serta penduduk kampung yang bersetuju dengan tindakkan beliau. Haji Mihad dan Haji Syamsuri 

telah diwasiatkan oleh datuk Haji Syamsuri untuk menguruskan Masjid Haji Salleh. Namun Haji 

Syamsuri dengan mudah menggunakan duit masjid tanpa terkawal dan tanpa rekod kewangan 

dengan alasan membantu penduduk kampung. 

Nilai keberanian dapat dilihat pada sikap Haji Mihad yang menegur perbuatan tidak 

amanah terhadap kewangan masjid yang dilakukan oleh Haji Syamsuri. Kematangan sikap Haji 

Mihad yang tidak suka menimbulkan pergaduhan dan perbalahan membuatkan beliau mengambil 

keputusan untuk menegur secara halus melalui penyampaian khutbah jumaat yang penuh dengan 

maksud tersirat. Tindakkan Haji Mihad yang berani adalah bertujuan untuk mendukung kebenaran 

terhadap sesuatu perbuatan yang salah. Oleh itu, nilai jati diri keberanian merupakan salah satu 

nilai penting yang harus ditanam dalam diri manusia. 

Selain itu, nilai keberanian pada watak Haji Mihad juga dapat dilihat ketika peristiwa 

beliau hendak dibunuh oleh sekumpulan pemuda yang bersenjata. Beliau berani berlawan 

seorang diri bertangan kosong dengan sekumpulan pemuda yang bersenjatakan parang demi 

menyelamatkan diri. Keberanian Haji Mihad menghadapi cabaran membuatkan beliau sanggup 

menghadapi risiko yang membuatkan dirinya terkorban. Nilai keberanian penting kerana ia boleh 

dijadikan benteng yang kukuh dalam memerangi dan melindungi sesuatu perkara yang akan 

berlaku dalam kehidupan seharian. 

 

b. Berani Melaporkan Perbuatan Jenayah 

 

Setiap masyarakat mempunyai tanggungjawab untuk menjaga kesejahteraan negara. Malaysia 

merupakan negara demokrasi yang mempunyai perlembagaan dan undang-undang. Justeru, setiap 

individu bertanggungjawab dalam membanteras jenayah dengan melaporkan pada pihak yang 

berkenaan. Dalam filem ini, watak yang mempunyai nilai berani dapat dilihat pada watak Amin. 

Contohnya, ketika situasi Haji Mihad diserang oleh sekumpulan pemuda yang hendak membuduh 

beliau, Amin yang dalam perjalanan untuk ke masjid telah melihat kejadian tersebut. Walaupun 

Amin hanya merupakan kanak-kanak, namun beliau berani melaporkan kejadian tersebut kepada 

jemaah masjid seorang diri. 

Melalui adegan tersebut, nilai keberanian dapat dilihat pada watak Amin yang berani 

melaporkan perbuatan jenayah yang dilakukan oleh orang dewasa. Walaupun Amin hanya 

merupakan kanak-kanak namun beliau tidak takut untuk melaporkan perbuatan jenayah yang 

dilakukan oleh orang dewasa. Hal ini dapat menggambarkan nilai keberanian yang terdapat pada 

watak kanak-kanak. Sifat tabah hati dalam mencegah perbuatan jenayah penting untuk dipupuk 

dalam diri setiap individu tanpa mengira usia. Hal ini demikian kerana, berani kerana melakukan 

perbuatan yang benar dapat membantu mengelakkan daripada berlaku jenayah dalam kalangan 

masyarakat. 

Tuntasnya, nilai keberanian dalam filem ini jelas dapat dilihat pada watak Haji Mihad, Amin, 

Jemaah Masjid dan orang kampung. Antara nilai keberanian yang terdapat dalam filem ini adalah 

berani memberi teguran, berani melombong emas dan berani melaporkan perbuatan jenayah. 

Sifat berani penting untuk diterapkan dalam diri setiap insan, namun sifat tersebut perlulah 

berpada-pada agar tidak memakan diri sendiri. Oleh itu, nilai berani haruslah dimanfaatkan dengan 

sebaik mungkin bagi membantu membentuk masyarakat yang aman damai. 

5. Rumusan dan Cadangan 

 

Secara kesimpulanya, dapat dirumuskan bahawa nilai sosial merupakan sebahagian daripada aspek 

sosiologi bagi sesebuah masyarakat. Nilai sosial secara umumnya merupakan nilai-nilai positif 

yang perlu dipraktikkan dalam diri seseorang individu atau masyarakat. Nilai sosial juga turut 

dilihat sebagai suatu yang bukan asing lagi bagi masyarakat Melayu khususnya. Hal ini demikian 

kerana, masyarakat Melayu memang terkenal dengan sifatnya yang tinggi dengan nilai sosial. Nilai 

kemanusiaan dalam filem Imam dilihat amat berpotensi untuk dijadikan suri teladan kepada 

khalayak. Hasil penelitian terhadap aspek nilai sosial dalam filem tersebut sememangnya sarat 

dengan nilai kemanusiaan yang sudah menjadi kearifan masyarakat Melayu tradisional. Nilai-nilai 

kemanusiaan merangkumi nilai akhlak dan nilai moral yang seerti dengan perbuatam, tingkah laku, 

tabiat, kepercayaan, pegangan atau agama hasil daripada sesuatu yang diajar, dilihat atau 

didengari. Kepelbagaian nilai-nilai sosial dapat diperolehi menerusi filem Imam seperti yang cuba 

ditonjolkan oleh pengarah Mior Hashim Manap. Pengarah telah menggambarkan keunikan nilai 

sosial yang terdapat dalam filem Imam melalui watak-watak yang dipilih. Filem Imam bertujuan 

untuk mengkritik sikap masyarakat Melayu Islam berlatarkan tahun 1983 sekali gus memberi 

pengajaran kepada penonton. Antara nilai sosial yang dapat diperolehi melalui filem Imam ini 

adalah nilai kasih sayang, prihatin, kepimpinan, bersyukur, taat dan berani. Nilai-nilai sosial yang 

dipersembahkan dalam filem tersebut secara tidak lansung telah membuktikan bahawa 

sememangnya masyarakat Melayu kaya dengan ketinggian nilai sosial dalam diri mereka. 

